
MOLTAÍ

Iarrann an Coiste um Ghnóthaí Bunreachtúla ar an gCoiste um Buiséid, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur geal léi an méadú 18 % atá beartaithe ar leithreasuithe faoi chomhair 
gealltanas agus an méadú 104 % ar leithreasuithe faoi chomhair íocaíochtaí faoi 
dhréachtbhuiséad 2022 le hais buiséad 2021 do ‘Rannpháirtíocht na saoránach i saol 
daonlathach an Aontais a chur chun cinn’; á mheabhrú gur ceart bunúsach de chuid 
shaoránaigh an Aontais é a bheith rannpháirteach i saol daonlathach an Aontais, mar a 
leagtar síos in Airteagal 10(3) den Chonradh ar an Aontas Eorpach; á chreidiúint, dá bhrí 
sin, go bhfuil gá le méadú breise chun dóthain acmhainní airgeadais don Chlár um 
Shaoránaigh, Comhionannas, Cearta agus Luachanna agus tacaíocht leordhóthanach don 
Tionscnamh Eorpach ó na Saoránaigh a áirithiú, inter alia, agus á mholadh, mar thoradh 
air sin, go ndéanfaí méadú breise 5 % ar an líne bhuiséid sin;

2. á chur i bhfios go láidir a thábhachtaí atá sé a áirithiú go sroicheann an clár um 
Shaoránaigh, Comhionannas, Cearta agus Luachanna phobal uile an Aontais Eorpaigh trí 
dháileadh cothrom, inrochtana agus geografach na gcistí a chur san áireamh; á chur in iúl 
gur geal léi, i ndáil leis an méid sin, na leithreasuithe faoi chomhair gealltanas don 
Treoirthionscadal BELE – Ag Tógáil na hEorpa le hEintitis Áitiúla, mar bhealach chun 
feabhas a chur ar rannpháirtíocht bailte agus sráidbhailte lasmuigh de phríomhchathracha 
na mBallstát i saol daonlathach an Aontais; á iarraidh go mbeadh leithdháiltí breise 
sonracha ann a bheidh ceaptha chun infheictheacht agus tionchar na Comhdhála ar 
Thodhchaí na hEorpa a mhéadú trí thionscnaimh struchtúrtha níos mó agus níos fearr a 
chur ar fáil, in éineacht le Parlaimint na hEorpa, ar fud na hEorpa agus laistigh de na 
Ballstáit i gcomhréir le seasamh na Parlaiminte;

3. á thabhairt chun suntais a thábhachtaí atá an clár um Shaoránaigh, Comhionannas, Cearta 
agus Luachanna chun oideachas saoránachta Eorpaí a chur chun cinn agus á iarraidh go 
mbeadh líne bhuiséid ann maidir le curaclam taispeántach agus deonach bunscoile agus 
meánscoile d’oideachas maidir leis an Aontas agus saoránacht dhomhanda;

4. ag easaontú le seasamh ón gComhairle laghdú 3.6% a dhéanamh ar an gcistiú a moladh i 
ndréachtbhuiséad 2022 ar an líne ‘Ionadaíochtaí an Choimisiúin’; ag moladh go ndéanfaí 
méadú 5 % don líne sin le hais moladh ón gCoimisiún i nDréachtbhuiséad 2022 agus á 
mheas go bhfuil an méadú sin riachtanach chun críche comhráite réamhghníomhacha ar 
chúrsaí an Aontais a spreagadh le saoránaigh sna Ballstáit, lena n-áitítear i bhformáidí 
fíorúla agus hibrideacha, imeachtaí a eagrú i gcomhthéacs na Comhdhála ar Todhchaí na 
hEorpa, mar aon le gníomhaíochtaí cumarsáide a fhorbairt chun an bhréagaisnéis a 
chomhrac; á mheas gur cheart don Pharlaimint freisin acmhainní iomchuí a ráthú dá 
hOifigí Idirchaidrimh chun na críche sin;

5. á mheas nach leor na leibhéil atá beartaithe maidir le méadú 9 % ar leithreasuithe faoi 
chomhair gealltanas agus méadú 3 % ar leithreasuithe faoi chomhair íocaíochtaí le 
haghaidh ‘Seirbhísí cumarsáide do shaoránaigh’ i gcomparáid le buiséad 2021; dá bhrí 
sin, ag cur i gcoinne sheasamh na Comhairle laghdú 3.1% a dhéanamh ar mhaoiniú don 
líne bhuiséid sin; á chur i bhfios gur cheart gur seirbhísí den scoth a bheadh i seirbhísí 
cumarsáide do shaoránaigh chun teagmháil a dhéanamh le saoránaigh an Aontais agus 

chun dul i dteagmháil leo trí bhealaí cumarsáide éagsúla, rud a d’fhágfadh gur feiceálaí i 
bhfad a bheadh beartais an Aontais; á mholadh, dá bhrí sin, gur méadú 5 % a dhéanfaí i 
gcomparáid le leibhéil dhréachtbhuiséad 2020 le haghaidh ‘Seirbhísí Cumarsáide do 
shaoránaigh’ inter alia i bhfianaise maoiniú gníomhaíochtaí ardaithe feasachta agus 
faisnéise maidir leis an Tionscnamh Eorpach ó na Saoránaigh i gcomhar le 
hIonadaíochtaí an Choimisiúin agus le hionaid áitiúla Europe Direct sna Ballstáit; á chur i 
bhfios go láidir a thábhachtaí atá sé ról a thabhairt d'eagraíochtaí neamhrialtasacha beaga, 
d’údaráis áitiúla agus do gheallsealbhóirí i straitéisí agus i ngníomhaíochtaí cumarsáide; á 
iarraidh go gcuirfí ábhar ar fáil i dteangacha uile an Aontais agus go gcuirfí an t-ábhar sin 
ar fáil do shaoránaigh an Aontais a bhfuil cónaí orthu i mBallstáit seachas a dtír 
thionscnaimh;

6. á iarraidh go ndéanfaí straitéis shonrach agus tionscnamh sonrach a mhaoiniú atá dírithe 
ar an oideachas saoránachta agus sibhialta; á iarraidh go gcruthófaí gníomhaireacht nua 
faoi Bhuiséad an Aontais 2022 lena ndíreofaí ar oideachas saoránachta agus sibhialta;

7. ag tathant ar an gCoiste um Buiséid na méaduithe ar na línte buiséid thuasluaite a 
ionchorprú ina sheasamh, ós rud é go bhfónann siad don chuspóir torthaí nithiúla agus 
cumarsáid ar ardcháilíocht a chur ar fáil do shaoránaigh.

